Коми Республика да Москва лоисны зумыд уджъёртъясӧн социально-экономическӧй йитӧд кутӧмын

Та йылысь висьталіс Дінмукостса ёртасьӧм, национальнӧй политика да Москва карса религиознӧй организацияяскӧд йитӧд кутан департаментса юрнуӧдысьӧс вежысь Юрий Нуждин Коми Республикаса юрнуӧдысь Вячеслав Гайзеркӧд аддзысьлігӧн.

«Колян во Россияса юркарын ми примитлім Коми Республикаысь ыджыд делегацияӧс. Но миян субъектъяс костын лӧсьӧдӧма нин сэтшӧм топыд йитӧд, культураын ӧта-мӧдкӧд вежласьӧм, мый татшӧмсяма мероприятиеяссӧ позьӧ нуӧдны быд во. Москваын уджалӧны зэв уна республикаса йӧз, сы лыдын и канму власьт органъясын. Та вӧсна ставсӧ, мый ми нуӧдам Москва лунъяс дырйи мукӧд дінмуын, Коми Республикаын позьӧ нуӧдны кык пӧв унджык. Кык гала-концерт: том йӧзлы да арлыдаджык аудиториялы, кыкысь унджык аддзысьлӧмъяс да козинъяс. Медым Коми Республикаса быд олысь гӧгӧрвоис, мый сылӧн дінмуын мунӧны Москва лунъяс», - пасйис Ю. Нуждин.

Журналистъяслӧн юалӧм вылӧ, мый лоӧ медтӧдчанаторнас Москвакӧд ёртасьӧм йылысь артмӧдчӧмын, Коми Республикаса юрнуӧдысь Вячеслав Гайзер висьталіс «стӧчлун».

«Артмӧдчӧм бӧрын кутам уджавны зэв стӧча став олан сфераын топыд йитӧдъяс лӧсьӧдӧм серти. И медым воӧдчыны кывкӧртӧдъясӧдз, нуӧдсьӧны аддзысьлӧмъяс, гӧгрӧс пызанъяс, сӧвещаниеяс да татшӧмсяма мукӧд мероприятие. Ставсӧ тайӧс веськӧдӧма сы вылӧ, медым миян предприятиеяс да организацияяс зіля участвуйтісны дінмуяс костын ёртасьӧм сӧвмӧдӧмын. Ставсӧ тайӧс кутасны видлавны и талун. Но таысь кындзи, Коми Республикаын Москва лунъяс — тайӧ ыджыд гаж, кутшӧмӧс Москваса Веськӧдлан котыр козьналіс республикаса олысьяслы», - пасйис Вячеслав Гайзер.   
